
Patanjali Navakam or Tandavastotram

పతఞ్జలినవకమ్  అథవా పతఞ్జలితాణ్డవస్తోత్రమ్  

చిదమ్బరనటనమ్, నటరాజస్తోత్రమ్ , చరణ శ‍ృఙ్గ రహిత
సదఞ్చితముదఞ్చితనికుఞ్చితపదం ఝలజ్ఝలజ్ఝలితమఞ్జుకటకం  
పతఞ్జలిదృగఞ్జనమనఞ్జనమచఞ్చలపదం    జననభఞ్జనకరమ్  ।
కదమ్బరుచిమమ్బరవసం పరమమమ్బుదకదమ్బకవిడమ్బకగలం
చిదమ్బుధిమణిం బుధహృదమ్బుజరవిం పరచిదమ్బరనటం హృది భజే ॥ ౧॥
హరం త్రిపురభఞ్జనమనన్తకృతకఙ్కణమఖణ్డదయమన్తరహితం    (దయమన్దహసితం )
విరిఞ్చిసురసంహతిపురన్దరవిచిన్తితపదం  తరుణచన్ద్రమకుటమ్  ।
పరమ్పదవిఖణ్డితయమం  భసితమణ్డితతనుం  మదనవఞ్చనపరం (మదనభఞ్జనకరం )
చిరన్తనమముం ప్రణవసఞ్చితనిధిం  పరచిదమ్బరనటం హృది భజే ॥ ౨॥
అనన్తనవరత్నవిలసత్కటకకిఙ్కిణిఝలజ్ఝలజ్ఝలజ్ఝలరవం  
ముకున్దవిధిహస్తగతమద్దలలయధ్వనిధిమిద్ధిమితనర్తనపదమ్    ।
శకున్తరథబర్హిరథదన్తిముఖనన్దిముఖభృఙ్గీరిటిసఙ్ఘనికటం   
సనన్దసనకప్రముఖవన్దితపదం    పరచిదమ్బరనటం హృది భజే ॥ ౩॥
అచిన్త్యమలివృన్దరుచిబన్ధురగలమన్తకభుజఙ్గవిహఙ్గమపతిం   
ముకున్దసురవృన్దబలహన్తృకృతవన్దనలసన్తమహికుణ్డలధరమ్     ।
అకమ్పమనుకమ్పనరతిం గలనిషఙ్గగరలం  భవమదఙ్గజహరిం
పతఞ్జలినుతం  ప్రణతసఞ్చితనిధిం  పరచిదమ్బరనటం హృది భజే ॥ ౪॥
అనన్తమహసం త్రిదశవన్ద్యచరణం   మునిహృదన్తరవసన్తమమలం
కబన్ధవియదిన్ద్వవనిగన్ధవహవహ్నిమఖబన్ధురవిమఞ్జువపుషమ్      ।
అనన్తవిభవం త్రిజగదన్తరమణిం  త్రినయనం  త్రిపురఖణ్డనపరం 
సనన్దమునివన్దితపదం   సకరుణం పరచిదమ్బరనటం హృది భజే ॥ ౫॥
అవన్తమఖిలం త్రిజగదం  భగణతుఙ్గమవతంసితపదం  సురసరిత్-

తరఙ్గనికురమ్బధృతిలమ్పటజటం  శమనడమ్భసుహరం భవహరమ్ ।
శివం దశదిగన్తరవిజృమ్భితకరం కరలసన్మృగశిశుం పశుపతిం

పతఞ్జలినవకమ్  అథవా పతఞ్జలితాణ్డవస్తోత్రమ్  

హరం శశిధనఞ్జయపతఙ్గనయనం   పరచిదమ్బరనటం హృది భజే ॥ ౬॥
అనఙ్గపరిపన్థినమజం   క్షితిధురన్ధరమలఙ్కృతభుజఙ్గమపతిం 
జ్వలన్తమనలం దధతమన్తకరిపుం సతతమిన్ద్రసురవన్దితపదమ్   ।
శివం కరటిచర్మవసనం జలధిజన్మగరలం కబలయన్తమఖిలం
దృఢం ప్రణయకన్దమభయఙ్కరపదం   పరచిదమ్బరనటం హృది భజే ॥ ౭॥
అజం క్షితిరథం భుజఙ్గపుఙ్గవగుణం   కనకశ‍ృఙ్గధనుషం  కరలసత్
కురఙ్గపృథుటఙ్గపరశుం   రుచిరకుఙ్కుమరుచిం డమరుకం చ దధతమ్ ।
ముకున్దవిశిఖం  ప్రణతవృన్దఫలదం   నిగమతుఙ్గతురగం  నిరుపమం
సుగన్ధితమహిం  సపది సంహృతపురం పరచిదమ్బరనటం హృది భజే ॥ ౮॥
అఖణ్డవిధుమణ్డలముఖం   డమరుమణ్డితకరం  కనకమణ్డపగృహం
స్వదణ్డతలముణ్డశశికుణ్డలితమణ్డనపరం     జలఖణ్డజటిలమ్  ।
మృకణ్డుసుతచణ్డకరదణ్డధరముణ్డనపదం     భుజగకుణ్డలధరం
శిఖణ్డశశిఖణ్డమణిమణ్డనపరం    పరచిదమ్బరనటం హృది భజే ॥ ౯॥
చిదమ్బరనటస్తవమిదం పఠతి యః సతతమన్తకరిపుప్రియతమం
పరం సుకరశబ్దలసదర్థబహుచిత్రరుచిరం    రసికహృద్యమమలమ్ ।
స రఞ్జయతి  శంభుమమలం జగతి సత్యనయనం నటపతిం చలతరం
ప్రపఞ్చయతి  నిత్యవిభవం జయతి పఞ్చవిశిఖం వ్రజతి  శఙ్కరపదమ్ ॥ ౧౦॥
ఇతి పతఞ్జలినవకం  అథవా పతఞ్జలితాణ్డవస్తోత్రం    సమాప్తమ్ ॥

Proofread by PSA Easwaran

Patanjali Navakam or Tandavastotram

pdf was typeset on August 30, 2023

Please send corrections to sanskrit@cheerful.com

2 sanskritdocuments.org


	Document Information
	Document Text
	Document Credits

